
Òlga Kùklińskô Klasa IV spòdleczny szkòłë
(2 ùczbòwé gòdzënë)

Dzél 13. Mùmôcz. 
Strzeżta sã gò dzôtczi!

Dzecë czasã nie chcą słëchac swòjich starszich, takô je 
gwësno dzecnô nôtëra. Robią, co chcą i  chòdzą, gdze chcą, 
a nié wiedno je to dlô nich dobré. Dlôte niejedne kaszëbsczé 
dëchë miałë dzecë òbarniac òd złégò, a jiné òdstraszac, czej 
przińdze jima do głowë cos niebezpiecznégò. Czedë starszi 
szlë w pòle abò do lasu do robòtë, dzecama ni miôł sã chto 
zając i  òstôwałë òne same doma. Tak bëło w  przëtrôfkù 
môłégò Zbiszka, chtëren nie rozmiôł sedzec spòkójno w jed-
nym placu bez całi dzéń.
- Zôs móm bëc sóm? – rzekł kòmùdno môłi Zbiszk, czedë za 
jegò tatkã ju zamkłë sã dwiérze òd chëczë. – Tatk leno robi 
i  robi, a  jô wiedno sedzã doma, dobrze, że móm chòc cebie, 
Ògónkù, razã përznã lepi – prawił do leżącégò na délach tószka.

Zbiszk czãsto òstôwôł sóm doma, bò jegò tatk robił 
w  lese, a  mëmë òn ju ni miôł. Na gbùrstwie mùszôł chtos 
bëc, a Zbiszk béł jesz za môłi, żebë jic do szkòłë. I tak sedzôł 
ze swòjim tószkã, bò do nôblëższi wsë bëło czile kilométrów, 
a żódnëch sąsadów òni kòl se ni mielë. Wkół leno lasë, pòla, 
jezoro i mòkradła. Czedë òjc wëchôdôł, Zbiszk ju wiedzôł, że 
mùszi so nalezc cos do robòtë, żebë nie bëło mù jimrotno. 
Lubił skakac pò drzewach, wspinac sã na ùrzmë, biegac nad 
jezoro i wzerac na rëbë, òsoblëwie baro lubił rozmajité zaba-
wë nad wòdą, chòc tatk mù zakôzôł chòdzëc tam bez niegò. 
Wiele razy dolmacził Zbiszkòwi, że w jezorach, błotkach i na 
błotach tacy sã wiele rozmajitëch strôszków. Czim wicy tatk 
ò tim gôdôł, tim barżi Zbiszk chcôł ne dëchë ùzdrzec. Czej 
tatk jednégò dnia wëszedł reno do robòtë w  lese, Zbiszk ju 
wiedzôł, gdze pùdze. Wzął ze sobą Ògónka, miech ze sztul-
ką chleba, dłudżi czij i  rëgnął w  stronã jezora. Ògónk szedł 
pòsłëszno przë jegò nodze, chòc bëło widzëc, że nie je rôd 
z  ti wanodżi. Czedë ju doszlë, Zbiszk béł përznã ùmãczony, 
légł so na trôwie i zdrzôł na wòdã. Narôz ùczuł jaczis dzywny 
zwãk. Mëslôł z pòczątkù, że to mòże wiater abò ptôchë, rów-
nak nié. Wòda zaczãła sã bôłdowac, a za sztót wëskòkła z ni 
jakôs pòstac. Zbiszk nôprzód baro sã zlãkł, Ògónk schòwôł 
sã za knôpã i głosno szczekôł. Stojelë tak wszëtcë bez sztó-
cëk. Strôszk wëzdrzôł przerazlëwie, colemało jak żaba: miôł 
dłudżé zeloné włosë, wiôlgą głowã, stolemné zeloné òczë 
i dłudżé rãce. Sedzôł w wòdze i nick nie gôdôł, leno wëcy-
gnął paje w  stronã Zbiszka. Nen chùtkò so przëbôcził 
pòwiôstczi i òstrzedżi tatka ò strôszkach żëjącëch w jezo-
rach i błocëskach, le co z tegò, czej tatka tu terô z nima nie 
bëło, a wiôlgô żaba jo.
- Jô jem Mùmôcz – òdezwała sã grzëmòtnym głosã pòstac 
z wòdë. – Pòj le sa tu do mie, knôpkù.
- Niéé, òstónã tuwò – rzekł z òbrzëdzenim wërzasłi Zbiszk.
- Në, pòj tu do mie. Òbôczisz, jak w nym jezorze je piãkno – 
nie przestôwôł manic dzywny stwór.
- Jô ce znóm! Të chcesz mie pòrwac i wcygnąc w wòdã! – krzik-
nął Zbiszk, a Ògónk w tim czasu mòckò wëszczérzôł zãbë.
- Skòrno wiész, kògùm jô jem, tej za czim të tuwò przëlôzł? 

Mùmôcz nie mdze wiele razy pòwtôrzôł. Lepi nëkôj dodóm, 
pòczi jesz jem cerplëwi. I wicy nie przëchadôj sóm, bò nie 
mdã taczi dobri, jak dzysô. Żebë jô ce tu wicy nie widzôł!

Przë tëch słowach Zbiszk i Ògónk bëlë ju dalek òd jezora, 
a nëkelë tak chùtkò, że ni mòglë złapac dechù. Zbiszk sóm 
nie béł gwës, czë prôwdą bëło to, co mù sã przëdarzëło, chòc 
pò Ògónkù bëło widzec, że béł òn téż fest ùrzasłi. Wrócëlë 
dodóm, a tatkòwi Zbiszk nick nie rzekł ò Mùmôczù. Terô ju 
wiedzôł, że nié darmò tëli razy tatk gò przed nim òstrzégôł.

Jak je widzec w  przëtrôfkù Zbiszka, nié kóżden kaszëb-
sczi dëch je dobri, równak wôrt pamiãtac, że téż i złé dëchë 
mają swòje zadanié do wëkònaniô. Mùmôcz na przëmiôr, mô 
òdnëkac dzecë òd wchòdzeniô do wòdë bez òpieczi dozdrze-
niałëch, bò mògą z ni ju nie wëlezc. Tej kòżdé rozëmné dzeckò 
na Kaszëbach dzysô wié, że pòdług legendë, Mùmôcza 
lepi sã wëstrzegac, bò nie je to dobrotlëwô pòstac. Zbiszk 
i  Ògónk ju sã ò tim doznelë. Wama, dzôtczi, nie żëczimë 
spòtkaniô z Mùmôczã, gwësno lepi znac gò leno z kôrtów 
pòwiôstczi. 

Céle ùczbë:
•	 bògacenié i rozwijanié słowiznë sparłãczony 

z pòstacama z kaszëbsczi demónologie,
•	 rozwijanié ùmiejãtnoscë czëtaniô tekstu ze zrozmienim,
•	 bògacenié wiédzë ò kaszëbsczi przirodze;

Pòdrobné céle
Ùczéń...
•	 rozmieje òpòwiedzec, ò czim je pòwiôstka,
•	 wëmieniwô pòstãpną pòstac z kaszëbsczi demóno-

logie – Mùmôcz,
•	 rozmieje wëmienic ôrtë zwierzãtów i roscënów, jaczé 

wëstãpiwają w kaszëbsczich jezorach,
•	 wëmieniwô pòzwë jezorów w swòjim nôblëższim 

òkòlim,
•	 czëtô i gôdô pò kaszëbskù;

Metodë robòtë
kôrbiónka i zadôwanié pëtaniów, prôca z tekstã, plasticz-
nô robòta, słëchanié, pisanié
Fòrmë robòtë
indiwidualnô, razã z klasą
Didakticzné materiałë
mùltimedialnô tôfla abò kómpùter z projektorã i głosnika-
ma, kôrta Kaszëb z pòzwama jezorów, tekst pòwiôstczi, 
słowôrz kaszëbsczégò jãzëka, kléj, tôbelka z pòzwama 
zwierzãtów i roscënów, kartónë pò bótach, farwny papiór, 
kléj, nożiczczi, plastelina, kamiszczi, trôwa, sznur, lëstczi



NAJÔ ÙCZBA, NUMER 9 (161), DODÔWK DO „PÒMERANII”II

KlAsA IV sPÒDlECzNY szKÒłë

Òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i pòlsczégò jãzëka w Spòdleczny 
Szkòle w Łubnie.

CYG ÙCzBë

1. Szkólny pò przëwitanim sã ze szkòlôkama zaczi-
nô ùczbã òd włączeniô piesni „Kaszëbsczé jezora”. 
Przëbôcziwô z ùczniama tekst frantówczi.

2. Pò wësłëchanim spiéwczi szkólny kôrbi ze 
szkòłownikama ò pòzwach rozmajitëch jezorów na 
Kaszëbach. W tim placu nót je wëzwëskac kôrtã 
z geògraficznyma pòzwama. Ùczniowie pòdchòdzą 
do ni i pòkazëją nalazłé jezora, zapisëją w zesziw-
kach nazwë czile z nich. 

3. Szkólny rozdôwô ùcznióm tekst òpòwiôstczi, a sóm 
jã głosno czëtô. Pòtemù zaczinô kôrbiónkã:
•	 Chto je bòhaterã pòwiôstczi (Zbiszk, tatk, Ògónk, 

Mùmôcz)?
•	 Czegò tatk chce naùczëc sëna (zachòwaniô nad 

jezorã, rozwôdżi, pòsłësznotë)?
•	 Ò jaczim kaszëbsczim dëchù je gôdka w teksce 

(ò Mùmôczu)?
•	 Jak wëzdrzi Mùmôcz i jaczé mô apartné znanczi 

(je lëchim dëchã, wëzdrzi jak żaba)?
•	 Jak òceniwôsz pòstãpòwanié Zbiszka (gãbné 

wëpòwiedzë ùczniów)?
4. Pò òmówienim pòwiôstczi wôrt je przëbaczëc 

infòrmacje ò zwierzãtach i roscënach, jaczé mòżna 
nalezc nad jezorama. W tim czwiczenim brëkòwny je 
słowôrz kaszëbsczégò jãzëka. Ùczniowie mdą tłóma-
czëc na jãzëk kaszëbsczi pòzwë zapisóné w tôbelë, 
chtërnã kòżdi szkòlôk dostôwô òd szkólnégò i mô za 
zadanié wklejic do zesziwkù.

Jezórné zwierzãta Wòdné roscënë
ryby - trzcina - 
rak - pałka wodna -
ślimaki - tatarak -
żaby- grążel żółty -
wydry - grzybień biały -

5. Na spòdlim tekstu ùczniowie mdą rëchtowac maketã 
jezora, w jaczim mieszkô Mùmôcz. Do tegò brëkòwné 
mdą: kartón pò bótach, nożiczczi, kléj, sznur, kamisz-
czi, trôwa, lëstczi, plastelina i jinszé rozmajité mate-
riałë przëniosłé przez szkòlôków. 

6. Pò wëkònanim maketë mòżna w ni ùmieszczëc 
pòstac Mùmôcza pòdług wëòbrażeniów ùczniów np. 
zrobioną z plastelinë. 

Òdpòwiescë do tôbeli:

Jezórné zwierzãta Wòdné roscënë

ryby - rëbë trzcina – strzëna

rak -rek pałka wodna – wòdnô baszka
ślimaki – smôrszcze /
slemienie tatarak – kalmùs

żaby – żabë grążel żółty – kôczornica

wydry – wëdrë grzybień biały – wòdnô lëlia

Aùtorką maketë je Łucjô Sédleckô z IV klasë w Spòdleczny 
Szkòle w Kôłczëgłowach.

Zbiszk ù Mùmôcza
Twòje miono:____________________________

Dofùluj pùsté place w teksce.
Pòdpòwiescë nalézesz na òbrôzkach.

__________ to nôlepszi drëch Zbiszka.1.

a. Ùszkò
b. Azor
c. Ògónk

   2.  Mùmôcz mieszkô w__________ .

a. lese
b. mòrzu
c. jezorze

   3. W wòdze mieszkają zeloné ______________. 

a. żabë
b. rëczi
c. wëdrë

   4. Zbiszk, jidącë sóm nad wòdã, pòstąpił _______.

  a. mądrze
b. nierozwôżno
c. òdwôżno

Fòrmë wëpòwiesców
(klasë IV–VIII)

W codniowim żëcym i na ùczbach w szkòle (na wszëtczich zajmach, nié leno na kaszëbsczim czë pòlsczim jãzëkù) je 
wiedno czas na òpòwiôdanié. Na kaszëbsczim nôpierwi szkòłownik mùszi ùczëc wiele òpòwiesców (bôjka, brawãda, 
òpòwiôdanié parłãczoné ze swòjim doswiôdczenim) – szkólny pòwiôdô je jakno bajôrz abò piãkno czëtô. Wôżné je, 
bë ùczéń pòznôł rozmajité historie (prôwdzëwé i zmëszloné) i béł w nie przez szkólnégò zagłãbiony, zanurzony. Czej 
ùczéń rozmieje òpòwiedzec swòjima słowama cëzą historiã (→ przedstôwné / reproduktiwné òpòwiôdanié – pòl. opo-
wiadanie odtwórcze), tej lżi mù mdze rzec, co sóm robił, np. doma, w szkòle, w wòlnym czasu (òb czas feriów, Gòdów, 
wanodżi itd. → òpòwiôdanié w pierszi personie). 
Pòtemù jak ju szkòłownik rozmieje taczi tekst ze słëchù i czëtô gò ze zrozmienim – przë pòmocë szkólnégò, a téż 

sóm – je czas na òpòwiôdania o przigòdach jinszich lëdzy (np. drëchów) i lëteracczich herojów (→ òpòwiôdanié w trze-
cy personie) – i dali, na wëmëszliwanié swòjich gwôsnëch historiów (→ ùsôdzkòwé òpòwiôdanié – pòl. opowiadanie 
twórcze). Òb czas szkòłowëch ùczbów trzeba wëzwëskiwac rozmajité ôrtë metodów: gãbną, w karnie i samòstójną, 
w zesziwkach, a dzélëkòwé czwiczenia wëzwëskiwac czãscy jak całą długą wëpòwiesc. Pisóny jãzëk je jinszi jak mòwa, 
dlôte pisënk nót systematiczno rozwijac. Pisanié szkòłowëch wëpòwiesców je brëkòwné dlô czëtaniô – òsoblëwie ka-
szëbsczich gazétów i lëteracczich tekstów.
Robòta nad òpòwiôdanim nie kùńczi sã w spòdleczny szkòle, bo cekawô òpòwiesc brëkùje wprawë w bùdowanim 

napiãcô i  ùtrzimanim pasownëch proporcjów w  kómpòzycje wëpòwiescë, a  téż w  dobiérze bòkadny słowiznë 
i w gramaticzny (syntaksowi) bezzmiłkòwòscë. Nót je pamiãtac: nôprzód słëchómë, gôdómë i czëtómë – dopiérze 
pòtemù je czas na pisanié. 

Joana Ginter
Justina Pòmierskô 

Dzél 3. Pewnégò dnia òb zëmã. 
Òpòwiôdanié (czãsc I)

Czwiczenia z tekstã

1. Pòsłëchôj òpòwiôdaniô W gòscënie ù króla Kaszëb (szkólny czëtô abò przedstôwiô nagranié). Ò czim òno je? Czuł / 
czëła të chùdzy ò taczim królu?

W gòscënie ù króla Kaszëb
Niedalek Lãbòrga je góra, w chtërny przebiwô król kaszëbsczi. W dôwnëch czasach ògromnô dzura prowadzëła do 

ji wnãtrza. Pewnégò dnia spùscëło sã w no òtchłanié dwùch dzérsczich, młodëch chłopów, chtërny chcelë widzec, co 
téż tam je bënë.

Narôz òni sã nalezlë w zaczarowónym ògrodze, gdze dokòła bëło pełno wòniącëch kwiatów. Na westrzódkù rosło 
wiôldżé drzéwiã, ùdżinającé sã òd biôłégò kwiatu wëdającégò miłą wòniã, jakbë òd jaczégòs rajsczégò drzewa. Za 
ògrodã rozpòscérała sã zelonô łąka, òtoczonô wkół krzama, w chtërnëch pełno bëło ptôchów spiéwającëch. Za tą łąką 
wznôszôł sã mòżny zómk, a jegò wieża i dak szczerim złotã sã łiszczëłë.

Terô òbadwaji ùzdrzelë na swòji drodze snôżégò anioła. Wzął jich za rãce i pòprowadzył do zómkù. Jegò òkna bëłë 
òdemkłé i òni czëlë cëdną grã na harfach, za serca chwëtającą. Wtim złoté chmùrë zakriwają mòdré niebò, srogô zriwô 
sã bùrzô i padô szczerozłoti grôd. Òni zarô chcelë zbierac te skarbë, ale chłopiã rzekło:
– Dôjta pòkù, to je królewsczé.

Pòbiegłé niebò sã wëpògòdzëło. Jesz òni nie doszlë do zómkù, a ju słuńce 
pëszno zaswiécëło. Na jasnëch blónach gòrô sédmë cëdnëch tãcz na znak, że 
bùrzô przeminãła. I tak ny dwaji dostelë sã do zómkù.

W szeroczim dwòrcu stojôł złoti trón, a na nim sedzôł stôri król kaszëbsczi. 
Długô jegò broda jak sniég bëła biôłô, a na głowie łiska kòrona brilantowô. Król 
rzekł jima:
 – Jô witajã waji serdeczno. 
Tej òn sã głãbòk zamëslił i w kùńcu rzekł:
 – Biéjta nazôd i zwiastujta wszëtczim lëdzóm mòji zemie, że stôri król sle jima 
pòzdrowienié. Jô ò nich pamiãtajã. Przed wrogama przemòżnyma jô skrił sã do 
wnãtrza zemie, ale nadchôdô czas, że jô wrôcã. Wòjskò mòje ti chwilë sã ju 
dożdac ni mòże. Biéjta i bądzëta dobri mëslë! A na znak mëch słów królewsczich 
wezta ten to złoti piestrzéń.

Tak ti dwaji pedlë na kòlana przed tim dobrim stôrim królã i długò płakelë. 
W kùńcu no chłopiã jich wëprowadzëło i tak òni przëszlë nazôd na zemiã. To 
wszëtkò òni òpòwiôdelë i lud sã baro cesził.

J. Samp, Zaklãtô stegna, s. 219 i 221.

Fòrmë wëpòwiesców
(klasë IV–VIII)

2. Przeczëtôj òpòwiôdanié i wskażë wszëtczich jegò herojów. Co ò nich wiész: kògùm są i jak wëzdrzą? Dze i czedë 
dzeją sã òpisóné zdarzenia?

3. Pòrechùj akapitë. Czegò tikô sã kòżdi z òsóbna? Dlôcze pierszi akapit je jinszi jak pòstãpné? 
4. Ùłożë pòsobicą zdarzenia, ò jaczich mòwa. Chtërno z nich je nôwôżniészé – to kùlminacyjny pùnkt òpòwiôdaniô?

zdania 
(dlô młodszich ùczniów)

Równowôżënë zdaniô 
(dlô starszich ùczniów)

6 Król dôwô gòscóm darënk. Darënk òd króla.
5 Chłopi są w gòscënie ù króla. Gòscëna ù króla.
4 Padô grôd ze szczerégò złota. Grôd ze szczerégò złota.
3 Chłopi pòtikają anioła. Spòtkanié z aniołã.
2 Chłopi widzą piãkny ògród i snôżą łąkã. Ùzdrzenié piãknégò ògrodu i snôżi łączi.
1 Dzérsczi chłopi wchôdają do wnãtrza górë. Réza chłopów do wnãtrza górë.
7 Gòsce jidą nazôd na zemiã i kôrbią lëdzóm  

ò spòtkanim z królã.
Przińdzenié nazôd na zemiã i kôrbienié lëdzóm  
ò spòtkanim z królã.

Niżi wersjô negò tekstu pò skrócënkach i z òbrobienim (prawie tak bë mògło wëzdrzec reproduktiwné òpòwiôdanié). 
Ùwôdżi pò lewi starnie òpòwiôdaniô (razã z farwnym wëapartnienim w teksce) to wniosczi ùcznia. Ùczéń dochôdô do 
nëch wniosków, robiącë pòdóné niżi czwiczenia.

Wstãp

Gdze i czedë dzeją sã 
zdarzenia? Chto je przédnym 
herojã?

W gòscënie ù króla Kaszëb

Niedalek Lãbòrga je góra, w chtërny przebiwô król kaszëbsczi. W dôwnëch 
czasach ògromnô dzura prowadzëła do ji wnãtrza. Pewnégò dnia spùscëło sã 
w no òtchłanié dwùch dzérsczich, młodëch chłopów, chtërny chcelë widzec, co 
téż tam je bënë.

Rozwiniãcé

Co sã dzeje – pòsobicą? 

Narôz òni sã nalezlë w zaczarowónym ògrodze, gdze dokòła bëło pełno 
wòniącëch kwiatów. Za ògrodã rozpòscérała sã zelonô łąka, òtoczonô wkół 
krzama, w chtërnëch pełno bëło ptôchów spiéwającëch. Za tą łąką wznôszôł sã 
mòżny zómk, a jegò wieża i dak szczerim złotã sã łiszczëłë.

Terô òbadwaji ùzdrzelë na swòji drodze snôżégò anioła. Wzął jich za rãce 
i pòprowadzył do zómkù. Jegò òkna bëłë òdemkłé i òni czëlë cëdną grã na 
harfach, za serca chwëtającą. Wtim złoté chmùrë zakriwają mòdré niebò, srogô 
zriwô sã bùrzô i padô szczerozłoti grôd. Òni zarô chcelë zbierac te skarbë, ale 
chłopiã rzekło:
– Dôjta pòkù, to je królewsczé.

Pòbiegłé niebò sã wëpògòdzëło. Jesz òni nie doszlë do zómkù, a ju słuńce 
pëszno zaswiécëło. I tak ny dwaji dostelë sã do zómkù.

W szeroczim dwòrcu stojôł złoti trón, a na nim sedzôł stôri król kaszëbsczi. 
Długô jegò broda jak sniég bëła biôłô, a na głowie łiska kòrona brilantowô. Król 
rzekł jima:
– Jô witajã waji serdeczno. Biéjta nazôd i zwiastujta wszëtczim lëdzóm mòji 
zemie, że stôri król sle jima pòzdrowienié. Jô ò nich pamiãtajã. Przed wrogama 
przemòżnyma jô skrił sã do wnãtrza zemie, ale nadchôdô czas, że jô wrôcã. 
A na znak mëch słów królewsczich wezta ten to złoti piestrzéń.

zakùńczenié

Jaczi béł kùńc przigòdë?

Tak ti dwaji pedlë na kòlana przed tim dobrim stôrim królã i długò płakelë. 
W kùńcu no chłopiã jich wëprowadzëło i tak òni przëszlë nazôd na zemiã. To 
wszëtkò òni òpòwiôdelë i lud sã baro cesził.

5. Nalezë w òpòwiôdanim wszëtczé òpisënczi tikającé sã zómkù króla Kaszëb. Jak wëzdrzało òkòlé zómkù?
6. Co sobie ùdbelë herojowie òpòwiôdaniô? W jaczi spòsób jich przigòdë są òpisóné w teksce?
7. Przeczëtôj wskôzë z ramczi Szkòła bëlnégò pisaniô. Na spòdlim tekstu W gòscënie ù króla Kaszëb, jinszich 

pòwiôstków, słowarzów, a téż swòji wiédzë, dokùńczë spisënk słowów, jaczima mòżemë zaznaczëc w òpòwiôdanim 
czas i pòdczorchnąc czasowé nôstãpstwò – co bëło nôprzód, a co sã dzało pózni.

elementë òpisënkù 
(np. môlów,wiodra, pòstaców)

pòdczorchniãcé czasowégò 
nôstãpstwa 

kùlminacyjny pùnkt 
(nôwôżniészé zdarzenié)

wëpòwiescë herojów 
(dialodżi i mònolodżi)

szkòła bëlnégò pisaniô
Òpòwiôdanié ùkazywô zdarzenia (prôwdzëwé abò zmëszloné), jaczé sã dzeją pòsobicą w przedstawionym swiece – 
jedno pò drëdżim. Nôczãscy je pisóné w ùszłim czasu, a òpòwiôdôcz mòże bëc w 1. abò 3. personie. Jistno jak jinszé 
fòrmë wëpòwiesców je zesadzoné ze wstãpù, z rozwiniãcégò (jaczé mô czile akapitów) i z zakùńczeniô. 
Pamiãtôj:
• Niech wstãp mdze zachãcbą do przeczëtaniô twòjégò òpòwiôdaniô. Tuwò pòdôj czas i môl fabùłë, a téż wpro-

wadzë czëtińca w klimat zdarzeniów, np. Bëła piãknô gòdnikòwô sobòta. Czej Ana sã zbùdza, mia ùdbã, żebë 
wińc bùten i pòjezdzëc na sónkach. Zarô kòl ji chëczë bëła pò prôwdze bëlnô ùrzma do zëmòwëch rozegracjów. 
Mòżesz krótkò òpisac plac, w jaczim sã dzeją zdarzenia, ùkazac przëczënã òpòwiescë abò dac charakteristikã 
herojów, żelë je to wôżné dlô fabùłë. 

• Rozwiniãcé to nôdłëgszi dzél òpòwiôdaniô. Przedstawi w nim przebiég zdarzeniów w chronologicznym pòrządkù, 
to je co bëło nôpierwi, a co – pózni. Tu baro sã przëdô słowizna:

• zaznaczenié czasu fabùłë: pewnégò dnia, dôwno temù, na zymkù, òb lato, òb jeséń, òb zëmã, latos, łoni (łońsczégò 
rokù, w ùszłim rokù), czej zminął rok / miesąc, òb czas wòjnë, òb latné ferie / Gòdë, w maju / lëpińcu / gòdnikù, czedë 
jô béł môłi / bëła môłô,  jak na swiece żëłë jesz stolëmë, lata lateczné, zawczora, we wtórk ........................................

• pòdczorchniãcé czasowégò nôstãpstwa: przódë, nôprzód, nôprzódka, wprzódk, nôpierwi, pòtemù, pò tim, pó-
zni, dali, zarô pò tim, na kùńc, w kùńcu, na kùńcu, na òstatkù, kùreszce, wnédze, wreszce, .....................................

• bùdowanié napiãcô: narôz, nôgle, terô, wnet, wnym, wtim, zarô, jak spòd zemi, niespòdzajno, jaż tu .....................
• Czedë piszesz ò môlu zdarzeniów, ùżëwôj przëmionowëch rzeczeniów, np. naprocëm szkòłë, za szkòłą, w szkòle, 

niedalek lasa, w lese, midzë drzéwiãtama, pòd chòjną, kòl lësowi jamë, westrzód krzów ...........................................
• Żebë jãzëk twòjégò òpòwiôdaniô béł farwny i żëwi, piszë, jak są wëkònywóné rozmajité czinnoscë herojów, np. 

przë pòmòcë przëczasników tipù chùtkò, pòrządno.
• W òpòwiôdanim mògą sã nalezc elementë jinszich fòrmów wëpòwiesców, np. òpisënkù rzeczë (òb. dzél 1 cyklu), 

òpisënkù pòstacë (òb. dzél 2), a téż dialodżi midzë herojama (ò tim bãdze w pòstãpnëch dzélëkach).
• Zakùńczenié mô colemało tëli placu, co wstãp. Krótkò pòdrechùj w nim òpòwiôdanié, np. To béł pò prôwdze ùdóny 

dzéń. Mòżesz téż napisac jakąs wôżną mësl, np. Długò jô zapamiãtôm tã historiã. Dzãka ni jem zrozmiôł, że wied-
no mòżemë rechòwac na prôwdzëwëch drëchów.

• Niech titel òpòwiôdaniô bãdze i cekawi, i zrzeszony z trescą twòjégò tekstu. 

Jinszy przëmiôr scenarnika tikajãcégò òpòwiôdaniô 
w „Naji Ùczbie”: 
K. Blëzniewskô, J. Pòmierskô, „Mądri òwczôrz” – 
ò nadzwëczajny zaradnoscë prostégò człowieka, nr 7/2016.

dr Joana Ginter
pòlonistka i absolwentka kaszëbsczi etnofilolo-
gii. Robi w Instituce Pòlsczi Filologii na Gduńsczim 
Ùniwersytece, a téż jakno szkólnô w Ùniwersytecczim 
Òglowòsztôłcącym Liceùm we Gduńskù.

dr Justina Pòmierskô
didaktik pòlsczégò i kaszëbsczégò jãzëka, czerow-
nik pòdiplomòwëch sztudiów „Nauczanie języka ka-
szubskiego” na Gduńsczim Ùniwersytece.

Òdjimczi ksążków ze starnë kaszubskaksiazka.pl

Fòrmë wëpòwiesców
(klasë IV–VIII)

WIéRztA

Wérónika Mierzwińskô

Chòrosc

Wérónika Mierzwińskô  
sztudérka kaszëbsczi etnofilogii, w przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologii. Zajimô sã ma-
lënkama do kaszëbsczich ksążków i cządników.

Mal. Gréta Walasek

Bòli głowa, bòlą gnôtë,

Nawet pùjka bòlą pótë. 

Wszëscë w swòjim wërkù leżą, 

Piją cyrop, rosółk jedzą. 

Wcyg je zëmno Aczipace, 

A za cepło zôs alpace. 

Chòrosc nie òbszcządzô drëchów.

Òni tak nie lubią léków! 

Leno spią, òdpòcziwają, 

Za wiele mòcë ni mają.

Mòkną sã, përznã stãkają,

Przeznobienié wënëkają.

Czasã mùsz je tak òdpòcząc. 

Jak chto chòri, co mô pòcząc?

Czej òni przestóną chòrzec, 

Pòmëszlą, gdze zawanożëc.


